
A
o anaty geja maro samihafa ny firenena mala-
gasy amin’izao fotoana izao. Vao mainka niha
mafy izany sy niharihary, miditra amin’izao vo-

lon’andron’ny fifidianana izao. Miseho izany amin’ny
lafiny politika, ny amin’ny fihetsik’ireo rantsamangaika
isan-tsokajiny mifamatotra amin’ny andrim-panjakana
na ny fitondrana. Samy manidy ny fahafahana mala-
laka ho an’ny olom-pirenena tsy haneho ny fomba fa-
hitany sy ny fiheverany amin’ny raharaha politika
misy eto amin’ny firenena amin’izao fotoana izao.
Anisan’ny nanidy lalana amin’izany, izay niarahan’ny
vahoaka nahita sy nandre, ny nataon’ny Fitsarana
Avo momba ny Lalampanorenena (HCC), ny amin’ny
fandavana ny fitoriana mba napetraka teny aminy,
hatramin’ny an’ireo kandidà miombon-kevitra. Efa na-
hiana hatrany am-piandohana io fihetsiny io, nanom-
boka tamin’ny fametrahana ireo fitoriana nataona
antoko politika samihafa. Mbola hitohy izany fihetsika
sy fanapahan-kevitra avy ao aminy izany amin’ireo fi-
toriana samihafa izay hapetraka eny, ary tokony ho
fantatra sy ao an-tsaina izany, fa tsy ilaina hanonta-
niana na mbola hialà-nenina ihany. Tsy hisy ante-
naina amin’io andrim-panjakana iray io raha amin’
izao resaka alohan’ny fifidianana izao, na mandritra
sy aorian’ny fifidianana raha hanao fitarainana. Ny
Hcc taloha ihany no Hcc ankehitriny “azo raisina, fa
tsy mitombina”. 

Geja iray lehibe mamatotra ny firenena iny, fa any
amin’ireo sehatra hafa ny manaraka. Anisan’izany ny
eny anivon’ny prefektiora sy ny hafa, toy izay na-
taon’ny tomponandraikitry ny Lapan’ny kolontsaina

sy fanatanjahantena tamin’ity herinandro ity. Ny la-
zaina ho mpitandro filaminana efa iaraha-mahalala
sy mahita isan’andro ny fihetsiny manoloana ny
amin’ny atao hoe demôkrasia. Tsy izy ireo velively ha-
treto no azo ianteheran’ny vahoaka amin’ny hipetra-
hany sy hahamarin-toerana izany demôkrasia izany.
Iaraha-mahita mazava tsara ny tsy famelan’izy ireo
malalaka ny olom-pirenena haneho hevitra eny an-
kalamanjana, fa ny hany fantany ny baiko avy amin’
ny lehibeny ihany. Hatramin’ny fikambanan’ny mpan-
jifa aza tsy navela fa noterena niparitaka sy nody. Tsy
atao hahagaga raha mahita ireny famoretana nanjo
ny avy amin’ny fanoherana na ireo kandidà teny Man-
drimena Andoharanofotsy ireny. Ary mbola hitohy io,
fa tsy hifarana akory, satria arakaraka ny voa no ha-
hafantarana ny hazo.   

Santionany ihany ireo amin’ny geja mamatotra ny fi-
renena, ankoatra ny geja ataona fikambanana “ratsy”
isian’ireo olom-bitsy manao hatrany ho tantely afa-
drakotra ny harem-pirenena hangoronany harena.
Ataony hatrany izay hamatorana ny vahoaka sy ny fi-
renena amin’ny endrika sy fomba samihafa, na am-
pilaminana na an-kerisetra, mba tsy ho afa-mihetsika.
Ny tanjony dia ny tsy hahatongavan-tsain’ny va-
hoaka, fa handohalika sy hitanondrika lava tsy hitraka
hahalala ny marina momba ny zava-misy eto amin’ny
fireneny. Tsy maintsy hisy fetrany ihany anefa izany
rehetra izany fa miandry ny fotoanany, satria masina
ny Tanindrazana.

Filohan’ny anteniMierandoholona

Misy mandrahona sy 

mampihorohoro fa tokony

hametra-pialana

Ny filohan’ny Antenierandoholona, 
Herimanana Razafimahefa.

Mbola  miteraka resabe eto amin’ny firenena ny nan-
davan’ny filohan’ny Antenimierandoholona Herima-
nana Razafimahefa, tsy nandray ny andraikiny hitondra
ny tany  sy ny  firenena taorian’ny  fametraham-pia-
làn’ny filoha teo aloha Andry Rajoelina  araka ny voa-
lazan’ny lalampanorenana. Raha ny tombana tety
ivelany anefa sy efa nambarany  dia hita tena  vonona
handray ny fitondràna i  Herimanana Razafimahefa .
Hita izy nandritra ny hetsika nokarakarain’ny FFKM
teny Mandrimena Andoharanofotsy,  ka nanambaràny
fa ilaina  ny  fifampiresahana raha izay no hampilamina
ny firenena. Mety tsy hatokisan-dry Rajoelina sy ny fo-
rongony angamba  izy  rehefa tsy eo amin’ny fiton-
dràna ity farany, ka izay no mety nanilihana azy.
Amin’izao  fotoana  izao   dia  tsy hay izay miseho any,
misy ny milaza fa misy mandrahona   ity filohan’ny An-
tenimierandoholona ity ?  Misy ny feo mivoaka fa  misy
ny  fampitahorana na ‘’menace’’ atao amin’ ity farany
hametraka  ny  fialàny tsy ho  filohan’ny etsy amin’ny
Lapamaitso Anosikely intsony? Hatreto anefa dia tsy
fantatra mazava hoe: avy aiza  na avy aiza  no ia-
vian’ilay  fampihorohoroana , fa  io tsy misy marina izay
tsy hipoitra  eto amin’ity firenena ity , ka ho hita eo
ihany ny tohiny.

Antso Fiarahamonina Kristiana (AFK)

Mila jerena sy vahana malaky ny fototr’olana eto amin’ny 
firenena

Mbola adihevitra tokony
hipetraka ihany ve ny
maha tany tan-dalàna an’i
Madagasikara amin’izao
fotoana izao ? Tsy efa ia-
raha-mahita sy miaina ve
ny zava-misy ? Fototry ny
olana lehibe eto amin’ity
firenena ity, ny tsy fam-
panjakana ny rariny sy ny
hitsiny, sy ny fahalovana
mahazo laka ary ma-
nampy trotraka ny tsy fi-
fampitokisana. Mizotra
mankany amin’ny faha-
simbana sy fahapotehana
ny lalan’ny firenena.
Miha-mikorosy fahana ny
toe-tsaina mandala ny fi-
raisankina sy fihavanana,
ary miha-simba hatrany
ny fiaraha-monina. Izay
sisa ve no niafaran’ilay fi-
renena malagasy miditra
amin’izao tapany voalo-
hany amin’ny taonjato
faha-21 izao ? Ilay fire-
nena manana maha izy
azy ary tsy mena mitaha
amin’ny hafa tany amin’ny
vanim-potoana taloha
tany toy ny tamin’ny faha-
mpanjaka ny taonjato
faha-18 sy 19. 
Ny firenena tsy manome
lanja ny fahamarinana dia
tsy afaka hiroso ho amin’
ny fisandratana sy fahat-

sarana velively. Raha tsy
voajery sy tsinjovina fatra-
tra akaiky ihany koa ny la-
finy maha olona amin’ny
fanomezan-kasina azy,
dia handeha fahatany fo-
tsiny ny asa fampandro-
soana fa tsy misy tanjona
mazava haleha. Manana
ny maha izy azy ny olona
tsirairay, ka miankina
amin’ny talenta ananany
izay tsy maintsy fantarina
na trandrahina mba ha-
mokatra ny hisian’ny fam-
pandrosoana ara-dalàna
sy maharitra. Ny Vovo-

nana Antso Fiarahamo-
nina Kristiana (AFK), dia
mametraka paik’ady ma-
zava momba izany, satria
aminy ny olona no harena
voalohany eto amin’ity fi-
renena ity. Atao laharam-
pahamehana izany mba
hisian’ny risi-po andra-
sana aminy. Ny fiaraha-
monina misy firaisan’aina
(symbiotique) sy mampisy
firaisan’aina (symbioti-
sant). Fiarahamonina tsy
mifampitsentsitra, tsy mi-
fanambaka, fa mifanoha-
na, mifamelona, mifano-

me tànana, mifampivela-
tra. Izany indrindra no an-
drandrain’ny vahoaka
malagasy amin’izao fo-
toana izao. Manolo-ta-
nana ho amin’izany ezaka
izany ny AFK izay efa
misy ny asa fanombo-
hana izany, ary miandry
ny fiaraha-mientan’ny
olom-pirenena rehetra.
Tsiahivina hatrany, fa ny
AFK dia tsy fiangonana
ary tsy manao politika. Fi-
fandraisana : 034 17 460
53.

Aris

Manasa anareo re ry raikambinifolo

Mba tena hivondrona sy hiray hina.

Tohero ny jadona sy ny bontolo,

Meteza hijoro fa aza mangina.

‘Nareo sisa toky sy fanantenana,

Ka tena entanina mba hiara-miainga.

Avia mirosoa ary andeha hofafana

Tsy ho ao amin’ny lisitra ilay Rainilainga !

Manasa anareo re ry raikambinifolo,

Ny mandeha misingana tena atsaharo.

Meteza mba hiara-mirona daholo

Ka aoka tsy hisy mba hiala amin’ny maro !

Tohero izay mety ho fandrebirebena,

Fadio dia fadio ny manaiky lembenana.

Saribakolimbazaha tsy azo ekena,

Fa gasy ihany hoy ny lalàm-panorenana !

Ny HCC no hitan’ny maro ho fototry ny tsy fanarahan-dalàna eto amin’ny firenena.


